
   Телей...

Ăçтан вăл пуçланать?

Ăçта хĕрри, ăçта ун вĕçĕ?

Мĕнпе килет, мĕнпе каять?

Ăçта хӳтти, ăçта ун хĕçĕ?



Телейлĕ те телейсĕр теççĕ

Çын шăпине хак панă май.

Мĕнпе ăна çынсем виçеççĕ?

Тен, ман вăл çук?

Тен, пит нумай?..



...Виç çул хушши эп ĕмнĕ кăкăр —

Юнра хăвачĕ иксĕлми.

Ӳсерехпе эп çинĕ çăкăр —

Хам пухнă çĕрĕк çĕрулми.



Тутантăм кайăк юррине те...

Чĕлхе çинче — сим пыл чечек.

Мĕн йӳçĕ, мĕн пылак — пурне те,

Шăпа килмест-çке вăл пĕр пек.



Уявсенче, туйра юрларăм

Черетпеле сăра сыпса.

Хут купăспа вара ташларăм,

Кăштах хĕрсен, ура хуçса.



Ман ăшăма хĕвел кĕрет-çке

Çап-çутă, ăшă шевлипе.

Мĕн виличчен ăна ĕçесчĕ

Пĕр тинĕс чухлĕ, тĕппипе!



Утатăп эпĕ çиле хирĕç

Уç сывлăша сыпа-сыпа.

Çавна пула вăй-халăм çирĕп,

Тĕллев çӳрет çил-çунатпа —

Телейлĕ эпĕ çавăнпа!

  